
درويش (rencduzan)                 يازگوٍللري

باش سؤز

اوُمودوم بوُدور سيزلر اوٍچون فايدالي اوْلموش اوْلسون.
يارالديب تاري

دوٍنيادا واري

آدامدا كاري

هر گوٍلو خاري

سويو هم ناري

يارالديب تاري

باغچاني، باغي
دَره‌ني، داغي

بوْستاني، تاغي

آغاجي، باري

يارالديب تاري

اوُلدوزو، آيي

دَنيزي، چايي

پاييزي، يايي

ياغيشي، قاري

يارالديب تاري

داغدا يارپيزي

تاغدا قارپيزي

ناري قيرميزي

هئيواني ساري

يارالديب تاري

ياز گليبدي

آي اوُشاقلار گلين باغا 
ياز گليبدي، ياز گليبدي

گلين گئده‌ك اوْيناماغا 
ياز گليبدي، ياز گليبدي

ساري كوًينك اوْخويوري 
ياز گليبدي، ياز گليبدي

سوًزو ـ سوًزه توْخويوري
 ياز گليبدي، ياز گليبدي

سرولرين بوْيو اوُجا 
ياز گليبدي، ياز گليبدي

گوٍلور بوٍيون جاوان، قوْجا 
ياز گليبدي، ياز گليبدي

دوُرنا گليب، قاز گليبدي 
ياز گليبدي، ياز گليبدي

عاشيق گليب، ساز گليبدي
ياز گليبدي، ياز گليبدي

باغچا گوٍلور، باغ گوٍلوري 
ياز گليبدي، ياز گليبدي

دَره گوٍلور، داغ گوٍلوري 
ياز گليبدي، ياز گليبدي

خبر وئرين ائليميزه 
ياز گليبدي، ياز گليبدي

صاباحلاري گلين بيزه 
ياز گليبدي، ياز گليبدي

بيزيم كتده

بيزيم كتده نه باغ وار 
نه بوْستان، نه تاغ وار

سوُلو توْپراقلا داغ وار 
اَكن يوْخدور جوْشور چاي

تاپيلماز كنديمه تاي

اوْنون آدي دوُرنادي 
قارا ساچي بوُرمادي

ائله‌مه‌دي شوُلوقلوق 
آناسيني يوْرمادي

گوٍل

باغچادا گوٍل، باغدا گوٍل

دَره‌ده گوٍل، داغدا گوٍل

بوْستاندا گوٍل، تاغدا گوٍل

چوْخ سئويرم منده گوٍل

گوٍل گوٍلوري، سنده گوٍل

يارالديبدي تاري گوٍل

قيرميزي گوٍل، ساري گوٍل

ياري قوْنچا، ياري گوٍل

چوْخ سئويرم منده گوٍل

گوٍل گوٍلوري، سنده گوٍل
گوًر نه گوًزه‌ل، گوٍلدي بو

ياغيش ياغيب ايچيب سو

گل گوٍل ايله اوْتور، دو

چوْخ سئويرم منده گوٍل

گوٍل گوٍلوري، سنده گوٍل

باشارديقجا دانيش، گوٍل

گوٍل نه‌ديرسه سوًز نه بوْل

هر گوٍن، هر آن گوٍلر گوٍل

چوْخ سئويرم منده گوٍل

گوٍل گوٍلوري، سنده گوٍل

ايندي يازدي

قارا قيشين عوًمري آزدي

قيش چيخيبدي، ايندي يازدي
سئرچه‌لرين زَغچه‌لرين

دوُرنالارين كئفي سازدي

ياغيش ياغيب، اوْلوبدي گوًل

گوًللر دوْلو اوًرده‌ك، قازدي

باغ باغچانين ياراشيقي

اوُجا بوْيلو سرو نازدي

عاشيق اوْخور ياز نغمه‌سين

اوْنا يارديم تئللي سازدي

بير ياندادا شئيدا بوٍلبول

ماهنيلارلا هم‌آوازدي

گوًز گوًره‌ني كوًنول يازار

دوْداقدي كيم يوْلون آزار

هاردا واردي مردم آزار

يالانا وار اوْردا بازار

ميز اوٍسته هوُلو

مين توٍمن پوُلو

بير دوْلچا يئدين

آي قارين‌قوُلو

ياز گله‌جك

اوُمودوما آرخايينام

قيشدان سوْرا، ياز گله‌جك

گوًل اوْلاجاق زيني سوُلار

قوُرو گوًله قاز گله‌جك

قيرقين دوٍشه سروليقا

بيزيم سروناز گله‌جك

گوٍلوستانا بوُندان سوْرا

بوٍلبول كئفي ساز گله‌جك

شنليك بيزه خوْش گله‌جك

غم‌ده بيزه آز گله‌جك

يوْلداشيميز كوٍسولسه‌ده

ائيله‌سه‌ده ناز گله‌جك

سانازگيلي ـ فرنازگيلي

گوًرماغا سوْلماز گله‌جك

يوْلداشليقدان، قارداشليقدان

كيم كئچمه‌سه واز گله‌جك

وارليقيني ايتيره‌نلر
اوًزلَرينه «ياز» گله‌جك

كدر سيخان بوْغازلاردان

غم ييخان آواز گله‌جك

داريخما كيم قيشدي بوٍيون

صاباحلاري ياز گله‌جك

گوٍنش قيزيم

گوٍنش قيزيم، آي قيزيم

اوُلدوزوما تاي قيزيم

پاييزيمدا، قيشيمدا

باهار قيزيم، ياي قيزيم

كهليك كيمي ساليرسان

گوٍله ـ گوٍله هاي قيزيم

سن گوٍلنده گوٍل آچير

دوْداقلارين آي قيزيم

تميز اوْلار بوُلاق چاي

بوُلاق قيزيم، چاي قيزيم

عشقين اَلي وئريبدير

سني منه پاي قيزيم

گوٍندوز اوْلار اوْيناسان

ساعاتلاري ساي قيزيم

ايندي هله گئجه‌دير

لاي ـ لاي ائله داي قيزيم

ميز اوٍسته ماشا

قوْللاري قوْشا

يوُموشاق سوُلار

يوْل سالار داشا
دوُزلي قيزيم

دوُزلي قيزيم، آي قيزيم

ماراللارا تاي قيزيم

حياتيمين ائوين‌ده

باهار قيزيم، ياي قيزيم

منيم اوُزون گئجه‌م‌ده

اوُلدوز قيزيم، آي قيزيم

تانري سني دوٍنيادا

وئريب منه پاي قيزيم

چاليشارام قوْيمارام

عوًمرون اوْلا زاي قيزيم

آي باتدي ها آي باتدي

اوُلدوز باتدي، آي باتدي

گئجه دوًندو سحره

نور اَلندي شَهره

قيزيل گوٍنش يئتيردي

قارانليقي ايتيردي

هر يئره گوٍن ياييلدي

يوُخولولار آييلدي

سلام اوُشاقلار
سلام ـ سلام اوُشاقلار

اي قلبي يوُموشاقلار

گلين گئده‌ك داغلارا

گوٍل چيچك‌لي باغلارا

دسته ـ دسته گوٍل دَراق

يوْلداشلارا گوًنده‌راق

يوْلداشلارين بيري وار

دوٍنيا اوْلوب اوْنا دار

اوًلوب گئديب آتاسي
وار بير ناخوش آناسي

اوْلاري دينديره‌ن يوْخ

بير كره گوٍلدوره‌ن يوْخ

ياخشي اوْلماز بيز گوٍلاق

يوْلداشيميز آغلاسين

اينسان گره‌ك بو گوٍنلر

يوْلداشيني يوْخلاسين

اي دوٍشونن اوُشاقلار

تانري سيزي ساخلاسين

منيم توْپوم

منيم آغ توْپوم گيرده، يوُموري

ووُرورام يئره، يئرده دوُرموري

ديغيرلانير گئديري ـ گئدير

اوُزاقلاشيري مني ترك ائدير

من سوًيله‌ييرم توْپو آت منه

اوْ آتير منه ـ من اوْنا يئنه

بيز بئله‌جه‌نه گوٍنده اوْيناريق

توْپدا جاملارا دَيسه قوْيماريق

قوْلچاغيم

گل اوْيناياق آي قوْلچاغيم

گلينلره تاي قوْلچاغيم

گل داراييم ساچلاريني

سهمان اوْلا داي قوْلچاغيم

يئميشيمدن ساخلاميشام

بير آز سنه پاي قوْلچاغيم

سماوارا اوْد سالميشام

وئره‌م سنه چاي قوْلچاغيم

يوُخون گلير، يئرين ساليم

دوُر ائله لاي ‌ـ لاي قوْلچاغيم
باهار

ياشيل باهار، آي باهار

يوْخدو سنه تاي باهار

بير گوٍنلري گله‌جك

سندن سوْرا ياي باهار

يايدا اَلده گَتيره‌ر

ايستيني تاي ـ تاي باهار

يايين عوًمري قوُرتولار

پاييز گلَر داي باهار

پاييزيندا يئليني

ائله توًحفه ساي باهار

اوْنوندا بير خوْش گوٍنو
اوْلاجاقدي زاي باهار

گله‌جكدي قارا قيش

اوْندان سوْرا آي باهار

گَتيره‌جك شاختاني

بيزلر اوٍچون پاي باهار

آما سنين سوْغاتين

ياغيش باهار، چاي باهار

ياشيل گوًرَر، هر وعده

سني گوٍنش آي باهار

ياغيشلار
ياغدي ياغيشلار
ايسلاندي قوُشلار
جيم جيلاق اوْلدو 
حئيوان گاميشلار

خيردا دامجيلار 
تئز بير اوْلدولار

بير آز گئتديلر 
آرخا دوْلدولار

آخماجا داشدي 
يوْللاري قاشدي

چاتدي دَنيزه 
داغلاري آشدي

«تك اَلدن چيخماز 
سس بو مثلدي»

دامجيلار آخدي 
داشلاري دَلدي

آذربايجانيم
اوًلكه‌مين گوًزو 
كوًنلومون سوًزو

آنامين اوًزو 
آي منيم جانيم

آذربايجانيم
اوُجادير باشين 
قوْجادير ياشين

توْپراقين، داشين 
دوُرو مرجانيم

آذربايجانيم
دوًولَتين مالين 
چاغ اوْلسون حالين

ديلينده بالين 
آغزيمدا شانيم

آذربايجانيم
داغ ييخيب سئلين 
قهرمان ائلين

بوٍكوٍلمَز بئلين 
من نئجه دانيم؟

آذربايجانيم
ناغيل دئييم

خيرداجالار آي اوُشاقلار

قيزيل گوٍله تاي اوُشاقلار

گئجه اوُلدوز، آي اوُشاقلار

گلين سيزه ناغيل دئييم

زحمت چكن آتالاردان

محبتلي آنالاردان

سوًزه باخان بالالاردان

گلين سيزه ناغيل دئييم

پاشالاري ييخانلاردان

آمريكاني سيخانلاردان

اوْ خانلاردان، بو خانلاردان

گلين سيزه ناغيل دئييم

بو فرش

بو فرشين گوٍللرينده، ياز نيشاني

گوًره‌رسن بوْيلوقوندا، ساز نيشاني

آياق آتدا قالا مين ايل پوْزولماز

توْخورموش كيم اوْنو قالمير نيشاني

يئميش

باغا گئتديم اوْ باشدان

آلما دَرديم آغاشدان

يئتگينلري خوْشلاديم

كاللاريني بوْشلاديم

بيريسي آغ، بيري آل

هري بيرينين دادي بال

هر يئميشين آدي وار

خوْشا گليم، دادي وار

يئميش بيزه فايدادي

همده سيزه فايدادي

تاري قوُروب هر ايشي

يارالديبدي يئميشي

ديش وئريب‌دي بيچمه‌گه

آليب يئييب ايچمه‌گه

هاممي يئسين خوْش اوْلسون

آليزليقدان بوْش اوْلسون

اوُشاق يئسين، يئكلسين

بوًيوك يئسين، كوًكلسين

قوُزي

خيرداجا قوُزي 
سوٍرونون دوُزي

چوْبانا عزيز 
قوْيونا عزيز

باش ـ گوًزو تميز 
اَل اوٍزو تميز

دَري‌سيده آغ 
همده كئفي چاغ

اوًزوده شيرين 
سوًزوده شيرين

ادبي چوْخدي 
هيرسيده يوْخدي

اوًز آتاسينين 
اوًز آناسينين

باخار سوًزونه 
دوُرماز اوٍزونه

شوُلوقلوق ائتمَز 
اوُزاغا گئتمَز

دوًرد اَل آياغي 
قوُيروقدا ياغي

يئيَر دوْيونجا 
سوٍت ايله يوْنجا

بيليري اوًزي 
گوًروري گوًزي

جاناوار دوُروب 
تله‌سين قوُروب

قوُزوني تاپسين 
تئز اوْني قاپ‌سين

توُتوب آپارسين 
يئسين قوُرتارسين

من گوًزو دارام 
هر يئرده وارام

يئر باتيريري 
قيزيليم ـ پارام

گوًزو توْخولا 
يوْخومدور آرام

دوٍنياني يئسَم 
يئنه دوْيمارام

سارا

قيزيم سارا، نازيم سارا

گوٍلوم سارا، يازيم سارا

واريم، يوْخوم هر بير زاديم

چوْخوم سارا، آزيم سارا

باليم، دوُزوم، جانيم گوًزوم

سوًزوم سارا، سازيم سارا

گوٍلومسه‌ييب گوٍلدور مني

غملره گوْر قازيم سارا

گله‌جه‌يين حياتينا

سني اوُمود يازيم سارا

قيزيم سارا، نازيم سارا

سنه آلقيش يازيم سارا

دورنا قيزيم

چاتما قاشلي، دورنا قيزيم

آي ساچلاري بوُرما قيزيم

گل درسيني ازبر ائله

ائوده بئكار دوُرما بئله

واختين اگر اوْلسا حدر

عزيز عوًمرون هئچه گئدر

باشارديقجا گل اوْخو ياز

قيشي قيش، ياز باهاري ياز

درس اوْخويان عاليم اوْلار

اوْخومايان ظاليم اوْلار

ظاليم اوْلار اوًز ـ اوًزونه

گل آناوين باخ سوًزونه
ياغدي قار
ياغدي، ياغدي، ياغدي قار
قارلادا يئر اوْلدي دار

قار بوٍرودو داغ ـ داشي

گوًروكمه‌دي داغ باشي

تارلا چمن، همده باغ

هر بيريسي گئيدي آغ

قار اوٍستونه ياغدي قار
قالدي يازا ياديگار

ياز گلدي قار اوْلدي سوُ

آخماجا يا دوْلدي سوُ

دوٍشدو يوْلا آخماجا

هاردا تاپدي بير باجا

باتدي گئتدي اوْرادان

هاردان چيخدي سوْرادان؟

چيخدي چايدان ـ بوُلاقدان

ياخيندان يا اوُزاقدان

قار اوْلماسا، سوُ اوْلماز

قاردان ـ بوُزدان ياغيشدان

يازدان، يايدان يا قيشدان

فايدا گوًره‌ر دوٍنياميز

عوًمور سوٍرَر دوٍنياميز

سوٍروجو
منيم آتام سوٍروجو

واردي اوْنون چوْخ گوٍجو

ماشين سوٍرَر دوْيونجا

يوٍكو يئره قوْيونجا

يوْلون گئده‌ر گئجه‌لر

گوٍنوزلرده دينجه‌لر

يوٍكو چاتار ماشينا

آپارار داغ باشينا

يوٍك آپارار بير عالم

قوْيماز اوْلا بير آز كم

اَلي دوٍزدي، گوًزو دوٍز

اوًزو دوٍزدي، سوًزو دوٍز

زحمت چكر دوْيونجا

پوُل صاحابي اوْلونجا

چوْخدا قالار يوُخوسوز

قوْيماز بيزي اوْ پوُلسوز

چوْخ دوٍشونر، چوْخ آنار

ائو خرجيني قازانار

اَلي ـ قوْلو وار اوْلسون

تاري اوْنا يار اوْلسون

آلقيشلارام آتامي

بئله گوًزه‌ل آدامي

سوٍنبول

ساري دوْن‌لي، ساري سوٍنبول

ساري سوٍنبول، ساري سوٍنبول

ياري چوًپدي، ياري سوٍنبول

ساري سوٍنبول، ساري سوٍنبول

يازدا ياشيل، يايدا ساري

ساري سوٍنبول، ساري سوٍنبول

يارالديبدي سني تاري

ساري سوٍنبول، ساري سوٍنبول

تارلاميزدا منده ـ منده

ساري سوٍنبول، ساري سوٍنبول

اينسانلارين گوًزو سنده

ساري سوٍنبول، ساري سوٍنبول

وارا اوُمود، يوْخا اوُمود

ساري سوٍنبول، ساري سوٍنبول

آجا اوُمود، توْخا اوُمود
ساري سوٍنبول، ساري سوٍنبول

ساري ساچلي، ساري تئللي

ساري سوٍنبول، ساري سوٍنبول

اينجي بدن ـ اينجه بئللي

ساري سوٍنبول، ساري سوٍنبول

اَكينچي‌نين داياغيسان

ساري سوٍنبول، ساري سوٍنبول

ياشاييشين ياراغيسان

ساري سوٍنبول، ساري سوٍنبول

شن حياتين كاري سوٍنبول

ساري سوٍنبول، ساري سوٍنبول

باغچاسينين باري سوٍنبول

ساري سوٍنبول، ساري سوٍنبول

ياغيش ياغيب، دوْلوب دَنه

ساري سوٍنبول، ساري سوٍنبول

فايداليدي منه، سنه

ساري سوٍنبول، ساري سوٍنبول

بوُلودلار قاچيب، گوٍنش گليبدير

ساري ساچلارين يئره سريبدير

قارلار سو اوْلوب بوُزلار ها بئله

اوْلارين سوُيو دوًنوبدور سئله

آخماجالاردان سئل دوٍشوب يوْلا

توْپلانيب سَدده بير دَنيز اوْلا
توْخوجو

خالچا توْخور، آتام منيم

اوْنا يارديم، آنام منيم

بيري اوُستا، بيري ناشي

آنام اوْلوب، اوُستا باشي

اينجي ـ اينجي دوٍزور ايلمك

قديريني گره‌ك بيلمك

توْخويوري بير گوٍلوستان

گوٍل اوٍستونده اوْخور دستان

دستان اوْخور باغدا آواز

اوْنا سسدي اوًرده‌ك‌له قاز

دورنا اوٍزور ماوي گوًلده

آهو قاچير قوُرو چوًلده

بير ياندادا ياشيل چمن

بوٍرويوبدي داغلاري چن

سوُلار آخير آخماجادان

سيچان باخير يان، باجادان

آغ بوُلودلار، گوًي اوٍزونده

آل لاله‌لر يئر اوٍزونده

بيزيم خالچا زر نيشاندي

طبيعتدن بير نيشاندي

منيم قيزيم

دان اوُلدوزونا 
تاي منيم قيزيم
يوُ اَل ـ اوٍزونو 
آي منيم قيزيم
گل وئريم سنه 
چاي منيم قيزيم
نئيه ساليرسان 
هاي منيم قيزيم
شوُلوق ائله‌مه 
داي منيم قيزيم
اوًيره‌ديم سنه 
ساي منيم قيزيم
اوْتوز گوٍن اوْلار 
آي منيم قيزيم
بير ـ ايكي ـ اوٍچ ـ دوًرد 
ساي منيم قيزيم
بيلسن اوْلماسان 
گاي منيم قيزيم
اوْلماز عوًمورون 
زاي منيم قيزيم
سنده بو سوًزو 
ياي منيم قيزيم
ساي بيلمه‌يه‌نه  
واي منيم قيزيم
اوْ بيلمَز نه‌دير 
پاي منيم قيزيم
ميز اوٍسته بادام 
عقلينه قادام

اوُلاغ اوُلاغدي 
اوْلمازدا آدام

شافتالي قاخي 
گَتيرمه داخي

سانجيلانميشام 
يئميرَم آخي
سيچان بئي

سيچان گئتدي بير باغا

باغدا گوًردو بير باغا

گئده بيلمير يوْلونو

ايليشيبدي بير باغا

باغا گوًردو سيچاني

دئدي باخما يان ـ ياني

يارديم ائله گل منه

قوُرتاريم تا بوُ جاني

يارديم ائتدي سيچان بئي

دوٍشدو يوْلا توْسباغا

هئچ باخمادي گئدنده

ساغا ـ سوْلا توْسباغا

اوْ باغانين ياديندان

چيخدي دئسين آي سيچان

ياخشيليقدا يوْخدو هئچ

اخلاقينا تاي سيچان

آغريماسين اَللرين

ساغ اوْل، وار اوْل، سيچان بئي

ياشاييشدا هر كيمه

بئله يار اوْل سيچان بئي

جئيران بالا

جئيران بالا، گوًزو آلا

داغدان اَنيب، چيخيب يوْلا

اوًز باشينا دوٍشوب يوْلا

گئديب ساغا، گئديب سوْلا

خبري يوْخ آناسيندان

آناسيدا، بالاسيندان

نياراندي آناسي چوْخ

باخير هارا، بالاسي يوْخ

گوًزلرينين ياشي آخير

آغلاييري يوْلا باخير

گاه دوْلانير، گاه دايانير

نظرينده بئله آنير

بالاسيني آووچو توُتوب

يا جاناوار اوْنو اوُتوب

يوْلا دوٍشوب گئديب ـ گئديب

قارقا اوْنا خبر وئريب

هاياندادي جئيران بالا

چوْخ آمانسييز ائدير نالا

جئيران يئنه دوٍشدو يوْلا

ايليشدي هئي داشا ـ كوْلا

بالاسيني تاپدي آخير

گوًردو ائله ملول باخير

دئدي گئتمه داي اوُزاغا

نه باغا گئت، نه چيخ داغا

بيرده كيم؟

قيرميزي گوٍل ـ ساري گوٍل

ياري قوْنچا، ياري گوٍل

گوٍل گوٍلوري همشه

سنده بير يوْل باري گوٍل

گوٍل گوٍللويونه اوًيونمه

گئت تيكانا ساري گوٍل

گوٍلوستاندا باغچادا

چوْخدو گوٍلون كاري گوٍل

غم داغيدير گوٍلوشون

ياراديبدي تاري گوٍل

تيكان نه‌دير، گوٍل نه‌دير

ياخشي بيلير آري گوٍل

يوْلداش اوْلار گوٍل گوٍله

هئچ خوْشلاماز قاري گوٍل

گوٍللوقوندان آزالماز

اوْلسا اگر قاري گوٍل

بار گتيره‌ن آغاجين

اوّل اوْلور باري گوٍل

باري واردي هر گوٍلون

دوْغوب هئيوا، ناري گوٍل

سن گوٍل، من گوٍل بيرده كيم

ياشاييشين باري گوٍل

گوٍنش

خيرداجا اوُشاق 
ديلي يوُموشاق

يوُموشاق ديلده 
قوْشمالار قوْشاق

قوْشمانين آدي 
گوًزه‌لدي دادي

گوٍلدوره‌ر بيزي 
آغلادار يادي

ياد بيزي سئوه‌ر؟ 
بيزي پيس گوًره‌ر

گوٍنش گوًروكن 
باجاني هوًره‌ر

گوٍنش هاردادي 
قيشدا، يايدادي

گوٍن گوًره‌ر هامي 
اوْردا قايدادي

شاد اوْلون

پاييزدي يا قيش 
ياغيري ياغيش

گوًي گوٍرولدايير 
بوُلود اوْينايير

ايلديريم شاخير 
بوُلودلار آخير

ياغديرير ياغيش 
پاييزدي يا قيش؟

هئچ بيري دئييل 
گوًزلريني سيل

ايندي يازدي بيل 
باشلانيبدي ايل

ايل اوْلوب تازا 
قيش دوًنوب يازا

گنج بير عاشيق 
اَل آتيب سازا

چاليري سازي 
اوْخويور يازي

وار يازين گوٍلو 
همده بوٍلبولو

اوْخويور بئله 
سوًيله‌يير ائله

گوٍلون شاد اوْلون 
غمله ياد اوْلون

غمله ياد اوْلون 
گوٍلون شاد اوْلون

بو مثل

ياخشي يوْلداش اينسانا

بير آتادي، بير آنا

بيرده باجي ـ قارداشين

اوْلار ياخشي يوْلداشين

وارين اوْلا، يوْخوندا

آزين اوْلا، چوْخوندا
ياخشي، يامان گوٍنونده

ايشين اوْلا دوٍگونده

ساغ اوْلاسان يا ناخوش

جيبين اوْلموش اوْلا بوْش

اوْلار سنله اوًتوشر

گلَر سنله اوًپوشر

هاردا اوْلدون تاپاللار

موٍشگولونو آچاللار

بيرده اوًزگه يوْلداشين

اوْلسا آتما هئچ داشين

باشارديقجا ياخشي اوْل

گئت بير اوْنلا ياخشي يوْل

گوًردون يوْلون آزدي اوْ

دوْستلوق يوْلون قازدي اوْ

توٍلكو چيخدي يا ايلان

حوُققا ووُردي يا يالان

دوْستلوقونو داها كس

بو مثلده سنه بس

«يوْلداشيني باب ائله

گوًره‌ن دئسين ها بئله»
تميزليق

گوٍنش تميز ـ اوُلدوز تميز ـ آي تميز

دَنيز تميز ـ بوُلاق تميز ـ چاي تميز

منيم قيزيم هر بيرينه تاي تميز

گلين سيزده تميز اوْلون اوُشاقلار

بوًيوكلره عزيز اوْلون اوُشاقلار

تارلا تميز ـ چمن تبريز ـ باغ تميز

قايا تميز ـ دَره تميز ـ داغ تميز

تميزلرين اَلي ـ اوٍزو آغ تميز

گلين سيزده تميز اوْلون اوُشاقلار

بوًيوكلره عزيز اوْلون اوُشاقلار

بارا

يئل گلدي ها يئل گلدي

ياغيش ياغدي، سئل گلدي

آخماجالار دوْلدولار

سئله يارديم اوْلدولار

سئلين زوْري چوْخالدي

چوُخور ـ دوٍزده يوْل سالدي

نه داغ بيلدي، نه دَره

نه آغ بيلدي، نه قَره

ووُردي ييخدي ائولري

يئره سيخدي ائولري

سئلين زوْري چوْخدي، چوْخ

اينصافي هئچ يوْخدي ـ يوْخ

زلزله‌ده، سئل كيمي

بوْران كيمي، يئل كيمي

ووُرار ـ ييخار ـ آلار جان

يوٍزلر ـ مينلر ـ ائده‌ر قان

اوًلن، اوًلوب قوُرتولار

قالانلارا نه اوْلار؟

آنا قالار بالاسيز

بالا قالار آناسيز

قارداش قالار سئرداشسيز

باجي قالار، قارداشسيز

سئلدي ـ يئلدي ـ زلزله

ساليب بيزه ولوه‌له

بو موٍشگوله چارا وار

ايشيميزده بارا وار

دوٍزه‌لنده بارالار

تاپيلاجاق چارالار

منهديسلر چاليشا

درده يانا، آليشا

موًحكم اوْلار ائويميز

راحاند اوْلار ائليميز
آللاهين گوٍلو

گوٍللر ايچينده بللي‌سن

گوٍل بير اوْلورسا اَللي‌سن

سن آللاهين اوًز گوٍلوسن

بره‌كَتين سوٍنبولوسن

عدالتين قوْلو سن ـ سن

ساغي سن ـ سن، سوْلو سن ‌ـ سن

داياغي سن، ياراغي سن

حق يوْلونون  يوْلو سن ـ سن

سن نرگيزين شن گوٍلوسن

حق باغينين بوٍلبولوسن

موُشك ياغير

گوًيدن ياغان، ياغيش دئييل

باهار دئييل يا قيش دئييل

موُشك ياغير، بوُمبا ياغير

يئكه ـ يئكه، آغير ـ آغير

داغيديري گاراژلاري

بوًيوك ـ بوًيوك پاساژلاري

ايكي ـ ايكي، دانا ـ دانا
بيري دوٍشور خياوانا

قويو كيمي سوًكور يئري

مدرسه‌يه دوٍشور بيري

اوًلدوروري آتالاري

آغ بيرچكلي آنالاري

قوْجا ـ قوْجا بابالاري

خيردا ـ خيردا بالالاري

شَهرلري ائديري چوًل

آل قانلاري ائدير گوًل

خسته‌خانا ائو سوًكوٍلور

ناحق يئره قان توًكولور

بوُلار كيمين حربه‌سيدير

سام عمي‌نين توًحفه‌سيدير

باغا

بير دانا باغا 
چيخيردي‌دا

بير آخماجادان 
چيخدي قوُرباغا

سوًيله‌دي اوْنا 
خالا توْسباغا

داغ چيخانماسان 
گل گئده‌ك باغا

اوْنا سوًيله‌دي 
حيرسيله باغا

من گئديم داغا 
سن باغا، آغا
قلم گوًتور

قلم گوًتور ياز يازي 
ياز يازي ها ياز يازي

دفترينه ياز يازي 
ياز يازي ها ياز يازي

يازدان سوْرا ياز يايي 
ياز يايي ها ياز يايي

ايستي‌سينين يوْخ تايي 
يوْخ تايي ها يوْخ تايي

ياز پاييزي ياز بئله 
ياز بئله ها ياز بئله

جهلين كوًكون قاز بئله 
قاز بئله ها قاز بئله

اوْندان سوْرا ياز قيشي 
ياز قيشي ها ياز قيشي

بوْلدي قاري، ياغيشي 
ياغيشي ها ياغيشي

ياز ياغيشي ياز قاري 
ياز قاري ها ياز قاري

قارين چوْخدو فايداسي 
فايداسي ها فايداسي

سنه ـ منه هر كيمه 
هر كيمه ها هر كيمه

القيش منيم دركيمه 
دركيمه ها دركيمه

ساي قيزيم

بير ـ ايكيني ساي قيزيم

قيزيل گوٍله تاي قيزيم

اوٍچ ياز، دوًرد ياز، بئش‌ده ياز
آلتيداندا كئچمه واز

يئددي، سگگيز، دوْققوز، اوْن

آلاجاغام سنه دوْن

اوْندان سوْرا، اوْن‌بيري

نارين يازما، ياز ايري

سوْرا ياز اوْن‌ايكي

سنين اوْلدي منيمكي

اوْن‌اوٍچو ياز قيرميزي

نه كوٍس نه‌ده اول ميزي

اوْن‌دوًرد ـ اوْن‌بئش ـ اوْن‌آلتي

آللام سنه دوْن آلتي

اونْ‌يئدديني ياز دئييم

قيشا نئجه ياز دئييم؟

اوْن‌سگگيزي ياز داها

گوًزونو تيك آللاها

اوْن‌دوْققوزي ياز ايندي

سنه آليم ساز ايندي

اييرمي‌ني ياز يات داها

قيزيل گوٍله بات داها

تئللي دوُرنا

بوْياسي آغ تئللي دوُرنا 
تئللي دوُرنا ـ تئللي دوُرنا

آي كئفي چاغ تئللي دوُرنا 
تئللي دوُرنا ـ تئللي دوُرنا

نه گزيرسن گوًي اوٍزونده؟ 
تئللي دوُرنا ـ تئللي دوُرنا

كنديميزين داغ دوٍزونده 
تئللي دوُرنا ـ تئللي دوُرنا

يوُردون، يوُوان هاياندادير؟ 
تئللي دوُرنا ـ تئللي دوُرنا

بو ياندادير، اوْياندادير؟ 
تئللي دوُرنا ـ تئللي دوُرنا

دوُرنالارين گوًزو سنده 
تئللي دوُرنا ـ تئللي دوُرنا

اوٍره‌يي‌نين سوًز سنده 
تئللي دوُرنا ـ تئللي دوُرنا

كوًچَري تك كوًچوب گئتدين
تئللي دوُرنا ـ تئللي دوُرنا

مسكنيني توًكوب گئتدين 
تئللي دوُرنا ـ تئللي دوُرنا

گئتدين قيشدا، گلدين يازدا  
تئللي دوُرنا ـ تئللي دوُرنا

سن گلَنده، گَلدي قازدا 
تئللي دوُرنا ـ تئللي دوُرنا

اوًرده‌ك دئدي خوْش گلميسن 
تئللي دوُرنا ـ تئللي دوُرنا

كدرلردن بوْش گلميسن 
تئللي دوُرنا ـ تئللي دوُرنا

گوًللر سني گوًزله‌ييري 
تئللي دوُرنا ـ تئللي دوُرنا

يوْللاريني دوٍزله‌ييري 
تئللي دوُرنا ـ تئللي دوُرنا

قاققا چكيب گوٍلدون سنده
 تئللي دوُرنا ـ تئللي دوُرنا

سلام وئردين منده ـ منده 
تئللي دوُرنا ـ تئللي دوُرنا

قاتار ـ قاتار يوْلداشلارين 
تئللي دوُرنا ـ تئللي دوُرنا

قوْهوملارين قارداشلارين 
تئللي دوُرنا ـ تئللي دوُرنا
گليب چاتدي اوًزو يوُردونا 
تئللي دوُرنا ـ تئللي دوُرنا

دئدي بئله سوًز يوُردونا 
تئللي دوُرنا ـ تئللي دوُرنا

دوٍنيا بوْيو يوُردوم ياشا 
تئللي دوُرنا ـ تئللي دوُرنا

آوادان اول باشدان ـ باشا 
تئللي دوُرنا ـ تئللي دوُرنا
ساري بوٍلبول

اَريديبدي گوٍنش، قاري 
ساري بوٍلبول ـ ساري بوٍلبول

قيشين داها يوْخدي كاري 
ساري بوٍلبول ـ ساري بوٍلبول

گوًنده‌ريبدي يازي، تاري 
ساري بوٍلبول ـ ساري بوٍلبول

آز قالير ياز اوْلا ياري 
ساري بوٍلبول ـ ساري بوٍلبول

گوٍللر آچيب، گوٍلور گوٍلشن
ساري بوٍلبول ـ ساري بوٍلبول

اوْلوب گلين، بيزيم كوًشن 
ساري بوٍلبول ـ ساري بوٍلبول

يوْخلاميسام قفسينده 
ساري بوٍلبول ـ ساري بوٍلبول

گيزلتميسن نفسينده 
ساري بوٍلبول ـ ساري بوٍلبول

گوًزونو آچ، بير قاناد چال 
ساري بوٍلبول ـ ساري بوٍلبول

قيزيل گوٍلون اوٍره‌يين آل 
ساري بوٍلبول ـ ساري بوٍلبول

قوْيما سني كدر باسا 
ساري بوٍلبول ـ ساري بوٍلبول

شن حياتين دوًنه ياسا 
ساري بوٍلبول ـ ساري بوٍلبول

آغزيني آچ اوْخو گوًره‌ك 
ساري بوٍلبول ـ ساري بوٍلبول

سوًزو ـ سوًزه توْخو گوًره‌ك 
ساري بوٍلبول ـ ساري بوٍلبول

ياشيل يازين گوًزو سنده 
ساري بوٍلبول ـ ساري بوٍلبول

گوٍل، چيچه‌يين سوًزو سنده
 ساري بوٍلبول ـ ساري بوٍلبول

اوْخو يازين نغمه‌سيني 
ساري بوٍلبول ـ ساري بوٍلبول

اوْخو يازين نغمه‌سيني 
ساري بوٍلبول ـ ساري بوٍلبول

تعريف ائله هر نه‌سيني 
ساري بوٍلبول ـ ساري بوٍلبول

سوًيله بوٍيون گليبدي ياز
ساري بوٍلبول ـ ساري بوٍلبول

آي اوُشاقلار گوٍلون بير آز 
ساري بوٍلبول ـ ساري بوٍلبول
سيز گوٍلنده يازدا گوٍلر 
ساري بوٍلبول ـ ساري بوٍلبول

اوًرده‌ك گوٍلر، قازدا گوٍلر 
ساري بوٍلبول ـ ساري بوٍلبول

عاشيق گوٍلر، سازدا گوٍلر 
ساري بوٍلبول ـ ساري بوٍلبول
بيزيم سرونازدا گوٍلر 
ساري بوٍلبول ـ ساري بوٍلبول

آجي دوْيور

خيردا بالا، آي بالا 
قيزيل گوٍله تاي بالا

اوًز ايشيني، اوًزون گوًر 
ساچلاريني اوًزون هوًر

يارديم ائله آنانا 
قارداشينا آتانا

دستارخاني آچ سحر 
گَتير چوًره‌ك هم شكر

سال اوًزونه شيرين چاي 
چوًره‌ك اوٍسته پنير ياي

آغزالماني يئه قوُرتار 
دستارخاني بوٍك آپار

ييغ چوًره‌يين خيرداسين 
ائله كي هئچ قالماسين

توًك باغچانين ايچينه 
آغاجلارين ديبينه

قوْي سئرچه‌لر آپارسين 
دامدا يئييب قوُرتارسين

آخي سئرچه آجدي، آج 
آج قارينا ائت علاج

باشارديقجا دوٍنيادا 
عوًمور بوْيو سال يادا

آج قاريني دوْيورسن  
آجدا تاب يوْخ گوًرورسن

باياتي

قانماز آدام كالدي ـ كال 
ديلسيز آدام لالدي ـ لال

دوْغروچو بال ايسته‌سن 
آناديلي بالدي ـ بال

باياتي

اوُلاغ مينيب ماشينا 
گئدير بازار باشينا

سوًزه ـ موًزه باخميري 
اوْلوبدي اوًز باشينا
عوًمورون يازي

اَلينده قلم يازيري، يازي

قيشي بوُراخيب يازيري، يازي

نه گوًزه‌ل يازير يازيري بئله
عوًمورون يازين وئرميشيق يئله
عوًمورون يازي بال كيمي شيرين

هانسي بال وئره‌ر اوْ بالين يئرين

عوًمورون يازي، گوٍل كيمي تازا

هانسي ياز چاتار بئله بير يازا

عوًمورون يازي، ياز كيمي ياشيل

ياتما اوْ يازدا يوُخودان آييل

عوًمورون يازي، سو كيمي تميز

كملره ذليل؟ كيملره عزيز؟

اليمده قلم منده يازيرام

بير داش اوٍستونه بئيله قازيرام

عزيزيم يازدي، ياز بئله يازدي

ياز قديرين بيل ايندي كي يازدي

ميز اوٍسته چايدان

دوْلوبدي چايدان

دوْلدور اوْ چايدان

دَمله بو چايدان
ياز گلنده

باغچا گوٍلر، باغ گوٍلر

دَره گوٍلر، داغ گوٍلر

بوْستان گوٍلر، تاغ گوٍلر

اوًلكه‌مه ياز گلنده

گوًللره قاز گلنده

بوُلاق گوٍلر، چاي گوٍلر

اوُلدوز گوٍلر، آي گوٍلر

باهار گوٍلر، ياي گوٍلر

اوًلكه‌مه ياز گلنده

گوًللره قاز گلنده

اوًرده‌ك گوٍلر، قاز گوٍلر

عاشيق گوٍلر، ساز گوٍلر

كدرليلر آز گوٍلر

اوًلكه‌مه ياز گلنده

گوًللره قاز گلنده

ميز اوٍسته كاهي

بيري اوْن شاهي

دارا دوٍشنده

چاغير آللاهي

يارپيز و گوٍل

قيزيم ـ قيزيم، ياز قيزيم

قلم گوًتور، ياز قيزيم

ياز كي بوٍيون پاييزدير

پاييز گوٍلو، يارپيزدير

يارپيز ياشار، دوْققوز آي

پاييز ـ باهار ـ بيرده ياي

گوًزه‌لليك يوْخ يارپيزدا

سوْلماز يايدا ـ پاييزدا

يارپيز بير آز داوادير

سوًيله‌ميرم هاوادير

آما گوٍلدن بئله ياز

گوٍلون عوًمري اوْلار آز

هر گوٍل ياشا تئز دوْلار

تئز سارالار، تئز سوْلار

گوٍلسوز باغدا، فايدا يوْخ

گوٍللو باغدا، فايدا چوْخ

باغچالارين شن گوٍلو

هئي گوٍلدوره‌ر بوٍلبولو

بوٍلبول باخار، شاد اوْلار

غملريله ياد اوْلار

هر كس گوٍلو سئوه‌رسه

گوٍله كوًنول وئره‌رسه

دَره اوْنو گَتيره‌ر

ائولرينه يئتيره‌ر

قوْيار بير ـ كي گوٍلدانا

آتماز اوْيان ـ بوُ يانا

گوٍلدان گوٍلون يئريدير

اوْ يئرده گوٍل ديريدير

يئل گلدي

يئل گلدي ها يئل گلدي

ياغيش ياغدي، سئل گلدي

يوٍنگولو يئل آپاردي

آغيري سئل آپاردي

دَره قالدي دَرينده

داغ قالدي اوًز يئرينده

نه سئل، نه يئل، نه ياغيش

نه‌ده پاييز، نه‌ده قيش

كار سالمادي داغلارا

مئشه اوٍزلي باغلارا

قيزيمين آدي

منيم قيزيمين آدي پري‌ناز

شيرني چوْخ يئسه، اوْلار كئفي ساز

ديشيني شيرني ائده‌جك قارا

سيز دئيين اوْنا شيرني يئسين آز

منيم قيزيمين آدي باهاردي

يوُخويا قاليب بيلمير ناهاردي

خبري يوْخدور دوٍنيادا نه وار

من اوْيالديرام دئيير نه واردي

منيم قيزيمين آدي سارادي

قاشي قارادي ـ گوًزو قارادي

دئديم آي قيزيم پوْزولوب تئلين

داراق گوًتوردي ساچين دارادي

منيم قيزيمين آدي دوُرنادي

ساري ساچلاري بوُرما ط بوُرمادي

اوًزونه بنزه‌ر قوْلچاقي واردي

ياخشي يوْل گئدير آخي قوُرمادي

منيم قيزيمين آدي دَنيزدي

اَلي تميزدي ‌ـ اوٍزو تميزدي

سوًزومه بير ـ بير آسيري قوُلاق

اوْدور كي منه خيلي عزيزدي

گوٍل

ياشيل باغين باري گوٍل

قيرميزي گوٍل ـ ساري گوٍل

لاييق اوْلا گوٍللوقا

ياراليبدي تاري گوٍل

نه گوًزه‌لدي اوْلورسا

ياري قوْنچا، ياري گوٍل

يوْلداش اوْلور ياغيشا

خوْشلاميري قاري گوٍل

گوٍلدوروري بوٍلبولو

آغلاديري ساري گوٍل

گوٍللوقونا آرتيريب

قوْنشو ائديب خاري گوٍل

بوْيا ـ باشا چاتديريب

آلما ـ هئيوا ـ ناري گوٍل

گوٍله دَير وئريبدير

اگر سئچيب آري گوٍل

گوٍل اوٍسته‌دير دوٍنياميز

ياشاييشين كاري گوٍل

ياراشيق

باغچاميزدا ساري گوٍل 
ياري قوْنچا، ياري گوٍل

شوٍكور اوْلا بير عالم 
يارالديبدي تاري گوٍل

تيكان دوْغار تيكانلار 
گوٍلون اوْلار باري گوٍل

قوْنچا گوٍلر، گوٍل گوٍلر 
سنده بير آز باري گوٍل

بوٍلبول سئوه‌ر گوٍللري 
همده سئوه‌ر آري گوٍل

گوٍله چمن گلَر خوْش 
هئچ خوْشلاماز قاري گوٍل

ياشاييشا ياراشيق 
قيرميزي گوٍل ـ ساري گوٍل

قارا گئجه، آي قيزيم 
يوْخدو سنه تاي قيزيم

منيم شاختا قيشيمدا 
باهار قيزيم، ياي قيزيم

قوْجاليقدا هاييما 
كاش وئره‌سن هاي قيزيم

بالاجاسان داريخما 
يئكه‌له‌سَن آي قيزيم

بير گوٍن آنا اوْلارسان 
دمله‌يه‌سن چاي قيزيم

سنده خيردا قيزينا 
وئره‌رسن بير پاي قيزيم

گوًروم عوًمرون اوْلماسين 
اوْ واختاجا زاي قيزيم

اوْنو آدي زري‌دي 
شوُلوقلارين بيري‌دي

ناهار يئمَز ـ شام يئمَز 
بير سوٍموك بي دَري‌دي

يالقيز

منيم سوًزوم دئييل گوْپ 
آتام منه آليب توْپ

اوْينادارام توْپو من 
گل اوْيناياق منله سن

منيم يوْخدو يوْلداشين 
يا باجي، يا قارداشيم

واريم ـ يوْخوم بير آتام 
بيرده ناخوش بير آنام

آتام گئده‌ر ايشله‌يَر 
پارا آلار خَشله‌يَر

خشلَر منه ـ آناما
قالماز پارا آتاما

من سئوه‌رم آتامي 
همده عزيز آنامي

آما حاليم ساز اوْلماز 
اوْلار منله اوْيناماز

سن گل منله يوْلداش اوْل 
يا باجي، يا قارداش اوْل

داريخيرام آخي من 
گل يوْلداش اوْل منه سن

ائويميزده يالقيزام 
آلتي ياشدا بير قيزام

يالقيزليقين دادي يوْخ 
يالقيز اوْلار خسته چوْخ

دده‌م موٍلكو

منيم آديم توٍلكودور  
مئشه دده‌م موٍلكودور

دوْغولموشام مئشه‌ده 
ياشاميشام نئشه‌ده

اوْردا يئييب ياتميشام 
بوْيا، باشا چاتميشام

مئشه‌لره گئده‌رم 
اوْردا آل ـ وئر ائده‌رم

اوْردا ماتاه ساتارام 
پاراليقا چاتارام
معنالار

فارسيجا روُباه، توٍركوٍجه توٍلكو

يا بوًرك گوًتورَر، يا قوْيار بوًركو

فارسي گوُسفند، توٍركوٍجه قوْيون

قوُردلار گَتيرَر باشينا اوْيون

فارسيجا خروس، توٍركوجه خوْروز

بانلاسا تئز ـ تئز اوًله‌جك اوجوز

فارسيجا شتر، توٍركوٍجه دَوه

كاسيبي سانجا دَوه اوٍسته بوٍوه

فارسيجا مُرغ ياز توٍركوجه توْيوغ

بوُغدا چوْخ يئسه اوْلاجاغ توتوغ

فارسيجا سگ‌دي، توٍركوٍجه‌ده ايت

قوُرد قاباقيندا مثل بير ايگيت

فارسيجا لاك‌پشت، توٍركوجه باغا

بير آدي‌دا وار اوْدا توْسباغا

فارسيجا گُربه، توٍركوجه پيشيك

پيشيكلره اوٍز بيزلر وئرميشيك

ميز اوٍسته ميخدي

ميخي كيم سيخدي

دوْشاب آلميشيق

موراببا چيخدي

بوُلود
قارا بوُلود، آغ بوُلود 
باغيميزا ياغ بوُلود

بلكه اوْلا آغاجلار 
بير داماغي چاغ بوُلود

گوٍله دوًنه قوْنچالار 
گوًزه‌ل اوْلا باغ بوُلود

قوُروماسين سوٍنبوللر 
اوْلسون گوٍنو آغ بوُلود

يوُردوموزا ياغماسان 
قالماز بيري ساغ بوُلود

لاله ياغيش گوًرمه‌سه 
كوًنلو اوْلار داغ بوُلود

سنسيز يانيب اوْلار كوٍل 
تارلا دَره داغ بوُلود

گوًزله‌ييري يوْلوني 
بوْستانداكي تاغ بوُلود

ايللر قالارام

من بير آغاجام 
سوُسوزام آجام

سو يئتير منه 
سوُيا موًحتاجام

من سو ايچمه‌سم 
سارالاجاغام

ياپراقسيز قاليب 
قوُروياجاغام

چوٍرويه‌جاغام 
هئچ اوْلاجاغام

گل دئييم سنه 
سو وئرسن منه

ياشيل اوْلارام 
بارا دوْلارام

كوًلگه سالارام 
ايللر قالارام
دوُزلي آنام

نازلي آنام، دوُزلي آنام

قدريني من گره‌ك آنام

بوًيوتموسن چتين مني

بوْشلامارام بير آن سني

حياتيمين دادي سن ـ سن

اوًزو سن ـ سن، آدي سن ـ سن

ياشاييشين گوٍلو سن ـ سن

گوٍل گوٍلوري گوٍلو سن ـ سن

اوُزون گئجه ياتماميسان

محبتي آتماميسان

سن منه لايلاي دئميسن

اوُلدوز دئييب، آي دئميسن

ياشاتماييب عوًمور سني

ياشاتميسان آما مني

وئرمه‌ميسن كوْرلوق منه

كوْرلوق وئريب حيات سنه

ائويميزه ياراشيق‌سان

اوُشاقلارا سارماشيق‌سان

وارليقيمين شكري‌سن

قارا گئجه اوًلكَري سن

ايللر بوْيو ساغ قالاسان

دوُمانليقدا داغ قالاسان

هر آن كئفي چاغ قالاسان

گوًروم اوٍزو آغ قالاسان

كئچل

كئچل ـ كئچل داز  كئچل

باشيندا توٍك آز كئچل

اگر باشين قاشينير

داراق ايله قاز كئچل

داريخاندا باشارسان

چال آغزيندا ساز كئچل

اوْلسا توٍركوٍ ساوادين

قلم گوًتور ياز كئچل

ياز بير دانا باياتي

كئفين اوْلا ساز كئچل

ياز كي ساواد ياخشيدير

چوْخ اوْلسايا آز كئچل

اوُشاقلارا بيلدير كيم

خطرلي‌دير گاز كئچل

قوُش كلمه‌سين فارسجا

يازاندا ياز باز كئچل

فارسيجا داز، طاس اوْلار

توٍركوسوده داز كئچل

بئله ـ بئله ياز، اوْخو

جهلين كوًكون قاز كئچل

ياشاييش

گئجه گئتدي، گوٍنش چيخدي

قارانليقي يئره سيخدي

ياواش ـ ياواش چيخدي داغا

داغي آشيب، دوٍشدي باغا

يئري گزدي باشدان ـ باشا

صفا وئردي گوٍله ـ داشا

داشين ـ گوٍلون جاني قيزدي

هر بيرينين قاني قيزدي

گوٍللر وئردي اوْنا سلام

دانيشديلار نئچه كلام

دايانماغي بوْشلاديلار

ياشاييشي باشلاديلار

ياشاييشين دادي شيرين

اوًزو شيرين، آدي شيرين

بال ياشاييش ـ بال ياشاييش

هر وعده شاد قال ياشاييش

قيش ياشاييش، ياز ياشاييش

غمين اوْلا آز ياشاييش

لاچين

قوْلچاغيمين آدي لاچين

داراميشام قيزيل ساچين

باغلاميشام يايليق اوْنا

گئيديرميشم ياشيل دوْنا

ياشيل دوْنون گوٍلو ساري

گوٍل اوٍستونه قوْنوب آري

آري گوٍلون يوْلداشيدي

تيكان گوٍلون سئرداشيدي

هر بيرينين گوًزو واردي

ديلي واردي، سوًزو واردي

سوًزو سوُدان يوُموشاقدي

سوًز صاحابي بير اوُشاقدي

سوًزو وار يايدي، سوًزو وار اوْخدي

ميني آزدي، بير چوْخدي

سوًز وار ائده‌ر داغي سامان

سوًز وار ائده‌ر گوٍنو يامان

سوًزو پيشير دانيش سوْرا

اوًز ديليوي قوْيما زوْرا

كيتاب

خيرداجا قيزام 
ائوده يالقيزام

يوْخدو يوْلداشيم 
باجي، قارداشيم

آتام ايشچيدير 
اوْ دَميرچيدير

آنام سوٍپوره‌ر 
ائو ايشي گوًره‌ر

منده گئده‌رم 
تحصيل ائده‌رم

علم اوًيره‌نَرم 
فايدا گوًره‌رم

علمين دادي وار 
ياخشي آدي وار

يئردن قوْپارار 
بيزي آپارار

اوُلدوزا ـ آيا 
كهكشانلارا

كيتاب آلارام 
هئي اوْخويارام

كيتاب يوْلداشدي 
همده قارداشدي

قيزسيز ننه

آتام قيزي، منه باجي 
آناميندا باشدا تاجي

اوًزو گوًزه‌ل، آدي لاچين 
اوٍزون يوُيار، هوًره‌ر ساچين

قاشي قارا، گوزو آلا 
كيپريگي تار چالا ـ چالا

دوُرار گوًره‌ر ائو ايشيني 
پيشيره‌ر ائو پيش‌ميشيني

درسلريني ازير ائده‌ر 
مكتبينه سوْرا گئده‌ر

درسين آليب ائوه گلَر 
گوًزو گوٍلر ـ اوٍزو گوٍلر

بير چاي وئره‌ر آتاسينا 
يارديم ائده‌ر آناسينا

سوٍفره آچار، سالار چوًره‌ك 
بئيله اوْلسون قيزلار گره‌ك

بيزيم ائوين قيزي سوْلماز 
قيزسيز ائوين دوُزو اوْلماز

بو باره‌ده بير مثل وار 
اوْنو بوُردا يازديم ناچار

قيزسيز آنا دئييب منه 
«قيزسيز ننه، دوُزسوز ننه»

ساوادين اوْلسا

ساوادين اوْلسا، قلم گوًتور ياز

قيش گئده‌جكدي، گله‌جكدي ياز

بوٍلبول گوٍله‌جك، اوًرده‌ك گوٍله‌جك

گوًللرين كئفي اوْلاجاقدي ساز

داغ داليسيندان چيخاجاق گوٍنش

آييلاجاقدي يوُخودان ائلناز

اَل ـ اوٍزون يوُيوب، پالتارين گئييب

آغزالماسيني يئيه‌جك بير آز

سوْرا گئده‌جك قوْنشوموزگيله

سسله‌يه‌جكدي آي خانيم سولماز

اوْ بيليري كيم اوْ سسله‌مه‌سه

خيردا يوْلداشي يوُخودان دوُرماز

سحرلر گئده‌ر اوْنو اوْيالدار

دئيَر كي ياتماق بير بئله اوْلماز

سانما كي هر گوٍن سيزين ائويزه

ناهارا كيمي ياتيري ساناز

بيزيم اوُشاقلار گئجه تئز ياتار

سحر تئز دوُرار، يوُخويا قالماز

آغزالما يئييب گئده‌ر مكتبه

يازار، اوْخويار سنده اوْخو، ياز

كندين هاواسي

قارداشيم آتا 
مينيب‌دير آتا

شَهرين داها، 
داشيني آتا

باغلاييب منده، 
گئديري كنده

سوًيله‌يير منه ، 
گل گئده‌ك سنده

من بو شَهرده 
دوٍشموشم درده

بوُرادان گئده‌م 
گلمَره‌م بيرده

بوُرا شَهردي 
گوًر نه خبردي

بوُردا ياشاييش 
بيزه خطردي

پيسدي هاواسي 
سسي، صداسي

چوْخدي آليزي 
يوْخدي داواسي

اوْلموري داوا
نوْخوشا اي واي

نوبت يازيري 
حكيم آلتي آي

گوًزون آغريسا 
قارنين آغريسا

ديشين آغريسا 
باشين آغريسا

واردان چيخارسان 
يوْخدان چيخارسان

پاران اوْلماسا 
آليز قالارسان

كندين هاواسي 
درده داوادي

شهرين هاواسي 
آما ياوادي

آي گوٍنشين اَريدي 
گوٍنش آيين قاديني

بيلديريبلر بيزلره 
ياشاييشين داديني

تانيشدي
آتام زحمت چكندي 
اَكينچيدي، اَكندي

باغچاسي وارـ باغي وار 
بوْستاني وار ـ تاغي وار

باغچاسينين باري وار 
آلما ـ هئيوا ـ ناري وار

بوْستانيندا قارپيزي 
آخماجادا يارپيزي

زَمي‌سينين بوُغداسي 
كوٍروشنه‌سي، آرپاسي

باغچاسينين موًره‌سي 
بادامليقدي دوًره‌سي

آتي واردي، ايتي وار 
اينه‌يي وار، سوٍتي وار

ثروه‌تي وار ـ واري وار 
وارينيندا كاري وار

يارديم ائدَر يوْخسولا 
توًحفه وئرَر يوْخسولا

چوٍنكي آتام بير زامان 
گوٍن گوًروبدي چوْخ يامان
اوًزو بئله دانيشدي 
يوْخسوللوقلا تانيشدي

قره‌گيله نار 
سوُدا بوُلانار

ديل اهلي اوْلان
ياخشي ديل آنار

اَلينده ناريش 
گل بيزه قاريش

سوًزو چوْخ يئكه 
اوًزو بير قاريش

گوًردوم

من گوًرمه‌ديم ـ من گوًردوم

من اوًزومي سن گوًردوم

عاشيقدا آواز گوًردوم

قاوال گوًردوم، ساز گوًردوم

گوًزه‌للرده ناز گوًردوم

گوًللر دوْلو قاز گوًردوم

اوْردودا سرباز گوًردوم

تيكاني سوْلماز گوًردوم

دوْستلوقي سايماز گوًردوم

دردلره يانماز گوًردوم

دوْيونجا قانماز گوًردوم

همده اوُتانماز گوًردوم

آدامليقي آز گوًردوم

هر كسده اوْلماز گوًردوم

كيفيلري داز گوًردوم

تميزلري ياز گوًردوم

غملري آز گوًرمه‌ديم

هر كسي ساز گوًرمه‌ديم

بير اوًزومو ساز گوًردوم

ساز گوًردوم ها ساز گوًردوم

سوُگلدي ها سوُگلدي

سوُگلدي ها سوُگلدي

مرمرداشي سو دَلدي

سوُيون گوٍجو چوْخدو، چوْخ

سوُدان زوْرلي يوْخدي، يوْخ

سو گتيره‌ر ياغيش، قار

هاردا گوًردون بوُلود وار

سوُدان گلير برقيميز

ايشيقلانير ائويميز

سوُدان اوْلور تميزليك

گوٍللر اوٍچون عزيزليك

سو چوًللري ائده‌ر باغ

يئميشلري ائده‌ر چاغ

سو اوْلماسا، باغ اوْلماز

بوْستان اوْلماز ـ تاغ اوْلماز

سو تارلاني گوٍجرده‌ر

قوْيونلاري بئجرده‌ر

سوُسوزلوق نه ياماندي

قدريني بيل آماندي

سوُيو وئرمه هدَره

دوْلارسان غم، كدَره

سوُيون ايزي هاردا وار

ياشاييشدا اوْردا وار

سو حياتين جانيدي

داماريندا قانيندي

سوسوز يئرده يوْخ تميز

سوُلو يئرده چوْخ تميز

باغچاميزدا

باغچيمزدا گوٍل‌باجي 
گوٍل باجي ها، گوٍل‌باجي

توْخويوري گوٍل‌تاجي 
گوٍل باجي ها، گوٍل‌باجي

بير ياندادا گوٍل‌پري 
گوٍل‌پري ها، گوٍل‌پري

دَرير ييغير گوٍل‌پري 
گوٍل‌پري ها، گوٍل‌پري

چاغيريري گوٍل‌صنم 
گوٍل‌صنم ها، گوٍل صنم

ياز گوٍلوري گوٍل‌صنم 
گوٍل‌صنم ها، گوٍل صنم
گوٍلومسه‌ييب گوٍل‌بادام 
گوٍل‌بادام ها، گوٍل‌بادام

دئييرسنده گوٍل‌بادام 
گوٍل‌بادام ها، گوٍل‌بادام

بير سوًز دئدي گوٍل‌آغا 
گوٍل‌آغا ها، گوٍل‌آغا

اوْلسادا موٍشگوٍل آغا 
گوٍل‌آغا ها، گوٍل آغا

ائوده قاليب گوٍل‌خانيم 
گوٍل‌خانيم ها، گوٍل‌خانيم

فيكره داليب گوٍل‌خانيم 
گوٍل‌خانيم ها، گوٍل‌خانيم

يوْرقون دوٍشوب گوٍل‌قدم 
گوٍل‌قدم ها، گوٍل‌قدم
گوًر نه دئيير واي دده‌م 
گوٍل قدم ها، گوٍل‌قدم

نوْخوشلاييب گوٍل ساري 
گوٍل ساري ها، گوٍل‌ساري

دئديم بير آز گوٍل باري 
گوٍل ساري ها، گوٍل ساري

گلمه‌ييبدي گوٍل صاباح 
گوٍل صاباح ها، گوٍل صاباح

گَتيره‌جك گوٍل صاباح 
گوٍل صاباح ها، گوٍل صاباح

گوٍل آچيبدي گوٍلوستان 
گوٍلوستان ها گوٍلوستان

تارلا چمن، باغ بوْستان 
گوٍلوستان ها گوٍلوستان

هاردا قاليب گوٍل علي؟ 
گوٍل علي ها گوٍل علي

اَلي ـ اوٍزي گوٍل علي 
گوٍل علي ها گوٍل علي

ياز گليبدي سنده گوٍل 
وار سنده يا منده گوٍل

هر كيمسه‌ني گوًرورسن 
توُتوب منده ـ منده گوٍل

دوٍز يوْل
زحمت ايله ايشله‌يير

پارا آليب خَشله‌يير نه ياخشيدير ايشله‌مك

حلال چوًره‌ك ديشله‌مك

حلال چوًره‌ك هاردادي

اوْ چوًره‌يين وار دادي

كيم بيليري داديني

من بيليرَم آديني

اوْ بير نفر ايشچيدي

اوًزو گوٍلر ايشچيدي

روُحي تميز جانيندا

قلبي تميز قانيندا

دايانيبدي آللاها

نه وزيره نه شاها

آياغي دوٍز، اَلي دوٍز

دوْداغي دوٍز، ديلي دوٍز

اوًزو دوٍزدي، سوًزو دوٍز

ايشي دوٍزدي، گوًزو دوٍز

نه وار، نه يوْخ آنيري

اَيري دوٍزو تانيري

ياشاييبدي باش اوُجا

آنلاييري ياخشيجا

«دوٍز يوْل گئدن يوْرولماز

تانري وئره‌ن قوُرتولماز»

تبريزيم

آي آنا يوُردوم 
شانلي تبريزيم

ائولادي ايستي 
قانلي تبريزيم

سنده اَكميشم 
سنده بيچميشم

چوًره‌يين يئييب 
سوُيون ايچميشم

جانيمي سنده 
گوٍنه سرميشم

سنين باغينين 
گوٍلون درميشم

چاتديردين مني 
سن بوْيا ـ باشا

سنه سوًيله‌رم 
وطنيم ياشا

دوٍشمانلاريني 
باسارام داشا

سنده چاتاجاق 
عوًمروم باشا

سنين آغزينا 
شريك اوْلارام

غمين چوْخ اوْلسا 
درده دوْلارام

هفته

هفته يئتدي گوٍن 
بير ـ بير گئتدي گوٍن

ايشنبه بيري 
آدين ياز ايري

ايكينجي داهي 
شنبه صاباحي

اوٍچ هفته اوٍچو 
اوٍچونجو اوًلچو

چرشنبه آخشامي 
دئيَرلر هامي

دوًردونجو گوٍنه 
دوٍشمه دوٍگونه

بئش چرشنبه‌دير 
سوْروشسان نه‌دير

آي قيزين گوٍلنار 
آلتينجيني ياز

جوٍمعه آخشامي 
سوًيوٍنر هامي

اوْندان سوْرا داي 
جوٍمعه‌نيده ساي

جوٍمعه ياغيلدي 
هر يئر باغيلدي

ياز گلدي ها ياز گلدي

اوًلكه‌ميزه ياز گلدي 
ياز گلدي ها ياز گلدي

ماوي گوًله قاز گلدي 
ياز گلدي ها ياز گلدي

بالابانچي يوُباندي 
يوُباندي ها يوُباندي

عاشيق اَلده ساز گلدي 
ياز گلدي ها ياز گلدي

باغچاميزا بنوًوشه 
بنوًوشه ها بنوًوشه

گلدي كئفي ساز گلدي 
ياز گلدي ها ياز گلدي

بيزيم باغا قيزيل گوٍل 
قيزيل گوٍل ها قيزيل گوٍل
همده سروناز گلدي 
ياز گلدي ها ياز گلدي

بوٍلبول گوٍله يئتيشدي 
يئتيشدي ها يئتيشدي

خيلي خوْش آواز گلدي 
ياز گلدي ها ياز گلدي

قلم گوًتور ياز بئله 
ياز بئله ها ياز بئله

كدر بيزه آز گلدي 
ياز گلدي ها ياز گلدي

عوًمورلرين يازلاري 
يازلاري ها يازلاري

گوًزه‌للرين نازلاري 
نازلاري ها نازلاري

عاشيقلارين سازلاري 
سازلاري ها سازلاري

ياز كي بيزه ياز گلدي 
ياز گلدي ها ياز گلدي

ياز بئله ها ياز بئله 
ياز گلدي ها ياز گلدي

ياز گلدي ها ياز گلدي 
ياز گلدي ها ياز گلدي

يازين واردي صفاسي 
صفاسي ها صفاسي

آليز روحا شفاسي 
شفاسي ها شفاسي

قلم

اَلينده قلم، يازيري يازي
قيشي بوُراخيب، يازيري يازي

پاييزدا نه وار، يايدا نه ‌واردي؟

اوُلدوزدا نه وار، آيدا نه ‌واردي؟

باغچادا نه وار، باغدا نه ‌واردي؟

دَره‌ده نه وار، داغدا نه ‌واردي؟

مئشه‌ده نه وار، چوًلده نه ‌واردي؟

دَنيزده نه وار، گوًلده نه ‌واردي؟

قاردا نه واردي، بوُزدا نه ‌واردي؟

شكرده نه وار، دوُزدا نه ‌واردي؟

يوْخسولدا نه وار، وارليدا نه ‌وار؟

كارليدا نه وار، كارسيزدا نه وار؟

پوللودا نه وار، پوُلسوزدا نه وار؟

عاشيقدا نه وار، سازدا نه واردي؟
اوًرده‌ك‌ده نه وار، قازدا نه واردي؟

گوٍنده نه واردي، كوًلگه‌ده نه وار؟

ائوميزده نه وار، اوًلكه‌ده نه وار؟

ياغيشدا نه وار، سئلده نه واردي؟

دوُماندا نه وار، يئلده نه واردي؟

جاهيلده نه وار، عاليم‌ده نه وار؟

ناداندا نه وار، عاقيلده نه وار؟

هر نه كي واردي، هر نه كي يوْخدي

هر نه كي آزدي، هر نه كي چوْخدي

آنلاق آتيني، سوٍره‌جك قلم

گوًرمه‌ليلري، گوًره‌جك قلم

اوْنلاري بيرـ بير، يازاجاق قلم

پوْزماليلاري، پوْزاجاق قلم

منيم جوٍجه‌م
تئللري ساري آي منيم جوٍجه‌م

ساري بوٍلبوله تاي منيم جوٍجه‌م

نه اوْلوب مگر، سن بوٍيون سحر

بئيله سالميسان هاي منيم جوٍجه‌م

قارنين آجاليب؟ رنگين ساراليب؟

آي اوْلسون منه واي منيم جوٍجه‌م

نين قاپيسين آچ منه ساري قاچ

زحمتي يوْخدور داي منيم جوٍجه‌م

سنه شاميمدان من اوًز پاييمدان

چوْخ ساخلاميشام پاي منيم جوٍجه‌م

گل بير آزجا من وئريم سنه دَن

قارنيني دوْيور آي منيم جوٍجه‌م

ديشين

اوْنون آدي آدامدي 
اَلينده‌كي بادامدي

وئردي منه بادامي 
چرشنبه‌نين آخشامي

اوْنو قاتديم يئميشه 
يئميشي چكديم ديشه

ديشيمي قوُرد يئميشدي 
آتام منه دئميشدي

يئميش يئمه اوْ ديشده 
كيشميش واردي يئميشده

همده بادام، گيرده‌كان 
ديشده ائدَرلر مكان

سانجي ائدَر اوْ ديشين 
قميش اوْلار داي ايشين

اوْندا دئسن هر كيمه 
دئيَر كي گئت حكيمه

حكيم سنه دئسين كيم 
نه يئمه‌لي يئسين كيم

آغريتماسين زاي ديشي 
موٍشگول ائتمه‌سين ايشي

بيرده گوٍنده نئچه يوْل 
ياددا ساخلا، آييق اوْل

ميسواك ووُر اوًز ديشينه 
ساغ اوْل دئييم ايشينه

اوْنون آدي
اوْنون آدي توٍلكودور 
مئشه اوْنون موٍلكودور

اوْنون آدي اينك‌دير 
سوٍتي بيزه خوْره‌ك‌دير

اوْنون آدي اوُلاغدي 
عجب يئكه قوُلاغدي

اوْنون آدي باغادي 
بير آز تنبل آغادي

اوْنون آدي كيرپيدي 
تيكانلاري ايتيدي

اوْنون آدي ايلاندي 
اوْنو ـ بوُنو چالاندي

اوْنون آدي قوْيوندي 
باغدا يوْنجا اوْنوندي

دوًرد آياقلي يوْل گئده‌ر 
بالاسينا سوٍت وئره‌ر

بالاسيدا قوُزودور 
سوٍرولرين دوُزودور

اوْنون آدي جاناوار 
ايشتاهاسي قانا وار

ايماني يوْخ، ديني يوْخ 
ظاليم اوْلار چوْخدا ـ چوْخ

گوٍنش گئديب

گوٍنش گئديب سو ايشماغا

آبي دوْنون دَييشماغا

اپاريبدي داز قيزيني

گَتيره‌جك ياز قيزيني

ياز قيزيدا ياشيل ـ ياشيل

وئره‌جكدي بيزه حاصيل

گوٍل وئره‌جك باغچا ـ باغا

آلچاق داغا ـ اوُجا داغا

اَريده‌جك داغدا قاري

بئجرده‌جك باغدا باري

ياز اوْلماسا باردا اوْلماز

هئوا اوْلماز، ناردا اوْلماز

بوٍلبوللرين جاني يازدي

عاشيقلارين جاني سازدي

ساز چالينسا بوٍلبول گوٍلر

سوُسن گوٍلر ـ سوٍنبول گوٍلر

قوْنچا گوٍلر ـ گوٍللر آچار

كدر، غمده بير ـ بير قاچار

نه گوًزه‌لدي ياز هاواسي

گوٍنش ايله، ياز آراسي

ياز سئويري گوٍنش گله

ائله گوٍله، يازدا گوٍله

بيزيم باغا

بير قوُش گلدي بيزيم باغا

گوٍللريله اوْيناماغا

اوْيناماقين يئري باغدي

كيم اوْيناسا، كئفي چاغدي

بيزيم باغي گوًرمه‌ميسن

نه‌لر واردي بيلمه‌ميسن

هر يان گوٍلدي، هر يان چيچك

بير ـ بيريندن گوًزه‌ل، گوًيچك

سوسن گوٍلور، سوٍنبول گوٍلور

زغچه گوٍلور، بوٍلبول گوٍلور

سئرچه گوٍلور ـ ياهو گوٍلور

جئيران گوٍلور، آهو گوٍلور

اوًرده‌ك گوٍلور، قازدا گوٍلور

ياشيل سرونازدا گوٍلور

گوٍل ها گوٍلدي بيزيم باغدا

توْيدي بو گوٍن دَره، داغدا

نسرين گليب، لاله گليب

همده‌كي شلاله گليب
اي گوٍل باجي، اي گوٍل زري

اي گوٍل بادام، اي گوٍل پري

گئدين دئيين عاشيق گلسين

توْيلارا ياراشيق گلسين

توْي توُتولوب ياشيل يازا

بالاباندا دئسين سازا

گلين ـ گلين توْيا گلين

ياز اوْلوبدي گوًزه‌ل گلين

موٍعلّيم (2)

قاره گئجه‌نين اوُلدوزو ـ آيي

ياز گوٍنلرينين بوُلاغي ـ چايي

علمين باغينين گوٍلو ـ صفاسي

بوٍلبول كيمي خوْش سسي ـ نواسي

جهلين شاهينا بير آن باش اَيمَز

قانمازلا سوُيو بير آرخا گئتمَز

اوْلسا كيشي‌دن آتا كيمين‌دير

اوْلموشسا قادين آنا كيمين‌دير

سوًز كانيندي چوْخدا مهرباندي

زحمتلري بيزلره عياندي

تعليم وئريب، هم گوًروبدي تعليم

كيمدير؟ سوْروشون دئييم موٍعلّيم

موٍعلّيمدي وئريبدي علمه زينت

لاييقدي گوًره دوْيونجا حوًرمت

منيم قوزوم
خيرداجا قوُزوم 
بير چوٍوال دوُزوم

يئرده يوْلداشيم 
گوًيده اوُلدوزوم

يوْنجالار اوُجا 
سنين بوْيونجا

زَميده بيتيب 
گل يئه دوْيونجا

يوْنجا يئه ديرچل 
كوٍله سن يئكل

بوًيي اوْل قوْيون 
آريخ‌سان كوًكل

يئمه‌مك يئمه‌سن 
دادين بيلمه‌سن

دئييب، گوٍلمه‌سن 
يوْل گئدنمه‌سن

دئميرم چوْخ يئه 
اوْلورسان توْخ يئه

چوْخ سانجيلادار 
سانجيدان قوْرخ يئه

محبّت

محبّتدي منيم آديم 
ياشاييشدا واردي داديم

هر كوًنولده يئريم واردي 
يعضي كوًنول منه داردي

دار اوٍره‌يي گزه‌نميرَم 
دارليقلارا دوًزه‌نميرَم

گئنيش قلبي دوْلانارام 
هميشه‌ليق اوْردا وارام

آنالارين حربه‌سييَم 
آتالارين توًحفه‌سييَم

اينسانلاري يار بيله‌رم 
دوٍشمانليقي عار بيله‌رم

ايلقارلاري بركيده‌رم 
كوُدوره‌تي تركيده‌رم

آزالدارام درد و سري 
داغيلدارام غم ـ كدري

قوُرودارام گوًز ياشيني
آغريدماييم چوْخ باشيني

هر كس مني هر آن سئوه‌ر 
قوْجا سئوه‌ر، جاوان سئوه‌ر

سنده مني سيرداش ائله 
عوًمور بوْيو يوْلداش ائله

من محبّت، سنده صفا 
قاريش منه گوًستر وفا

دستانلاريميز

بو گوٍن يازدي ياز قلم گوًتور ياز

جهلين كوًكونو قلم ايله قاز

گوٍلور گوٍلوستان باغ ايله بوْستان

بوٍلبول گوٍللره دئييري دستان

آذرستاندي دستانين يئري

بير واريدي، يوْخدو بيري

قهرمانلارين هاميسي ديري

كاغاذ اوٍستونه ياز بوُنو ايري

ايندي بابكين قالاسي قالير

عاشيقلار اوْردا قوْپوزون چالير

آدي ديللرده، قوْچ كوْراوْغلونون

قاچاق نبي تك ائشمه بوغلونون

ستارخان كيمي وطن اوُغروندا

دوًيوشنلرين عوًمور بوْيوندا

قاليري ايزي قالاجاق هله

دستانلاريميز دوٍشوبدي ديله
ميز اوٍسته قَمه

بو سوًزو دئمه

گيجدن ـ گيج اوْلار

سمه‌دن، سمه

قوْلچاغيم (2)

آتام آليب منه قوْلچاق

ساچي اوٍزون، بوْيو آلچاق

قاشي قارا ـ گوًزو قارا

من قوْيموشام آدين سارا

پالتارلاري ـ اوًزو تميز

اَلي تميز ـ اوٍزو تميز

لاله كيمي ياناقلاري

پوٍسته كيمي دوْداقلاري

خيردا بوُرنو بادام كيمي

گوًركملي‌ده آدام كيمي

آما واردي بير ايرادي

آنلاميري هئچ بير زادي

نه ائشيدير، نه دينيري

نه دانيشير، نه بيليري

نه آغ بيلير، نه‌ده قارا

نه‌ده آغري، نه‌ده چارا

نه آز بيلير، نه چوْخ بيلير

نه وار بيلير، نه يوْخ بيلير
گوٍلور

ياز گليبدي باغچا گوٍلور، باغ گوٍلور

تارلا گوٍلور، دَره گوٍلور، داغ گوٍلور

قوْنچا گوٍلور، چيچك گوٍلور، گوٍل گوٍلور

لاله گوٍلور، سوسنله سوٍنبول گوٍلور

سئرچه گوٍلور، بوٍلبول گوٍلور، سار گوٍلور

هر كيمسه‌نين روحي، جاني وار گوٍلور

گوٍلنلرين ياناقلاري نار گوٍلور

بو گوٍلمه‌گي كيم بيلمَسه عار گوٍلور

كهليك گوٍلور، بوُلاق گوٍلور، چاي گوٍلور

داغ توْيوغو گوًر نه ساليب هاي گوٍلور

بوُراخ بوٍيون كدر ـ غمي سنده گوٍل

اوْلما داها آغريلارا بنده گوٍل

گوٍلدانا گوٍلوم

گوٍلدانا گوٍلوم، سوُسوز قاليبدير

سوُسوزلوق اوْنو درده ساليبدير

قوْلو ـ بوُتاقي، گوًر نه قاراليب

ياشيل ياپراقي، يامان ساراليب

آتام دئميشدي سو وئر بو گوٍله
سن سو وئرمه‌سن دوٍشر موٍشگوله

چيخدي ياديمدان سوُوارانماديم

گوٍلو موٍشگولدن قوُرتارانماديم

دانلايام گره‌ك من اوًز ياديمي

ياددان چيخادار بير گوٍن آديمي

آذربايجانيم

دوْغما دياريم آذربايجانيم

اي منيم روُحوم، اي منيم جانيم

سنده چاتميشام من بوْيا ـ باشا

ديري قاليبدي سوُيونلا قانيم

قارا قيشندا ياشيل يازيندا

باشا گئديبدير سنله هر آنيم

گوٍنش‌سيز گوٍنون آي‌سيزدا گئجه‌م

سنسيز اوْلماييب سحريم دانيم

سن منيمكي‌سن، منده سنينكي

يانميسان منه، من سنه يانيم

آوارا گوًردي كيم سني دانيب

عزيز آنامي من نئجه دانيم

قارداشيم ـ آتام، هم باجيم ـ آنام

اوًيونور سنه آذربايجانيم

قيش سوْووشدي گلدي باهار
من دئديم كي گوٍللر آچار

آما يالنيز بير گوٍل آشدي

بير گوٍل ايله اوْلماز باهار
ساري گوٍل

باغچاميزدا ساري گوٍل

ياري قوْنچا، ياري گوٍل

سني ياشيل چمند

يارالديبدي تاري گوٍل

اوًيونمه سن گوٍللوقا

اينجيدمه سن خاري گوٍل

بار گَتيرن آغاجا

باخ، گَتيريب ناري گوٍل

باشين تيكيب آشاغي

اوْ گتدديكجه، باري گوٍل

آنام

داغلاردان اوُجا، حوًرمتلي آنام

من گره‌ك سنين قدريني آنام

ياشاييشيمين داديسان، دوُزو

قارا گئجه‌مين آيي، اوُلدوزو

هانسي باغدا وار، سنده‌كي صفا

هانسي ووُرقوند سنده‌كي وفا
كوٍكسونده ياتيب غم ـ كدر داغي

حياتين اوْلوب باشا ـ باش آغي

اوُمودوم اوْدور سني شاد گوًرم

آغ ساچلاريني من اوًزوم هوًرم

وطنيم آي وطنيم

آناما تاي وطنيم

جان قوْيموشام يوْلوندا

هر ايل، هر آي وطنيم

دوٍشمانيوين اوًنونده

اوْخام هم ياي وطنيم

سنده يئييب ايچميشم

چوًره‌كله چاي وطنيم

خوْش گوٍن سنه يوْلداشام

پيس گوٍنده آي وطنيم
باياتي

عزيزييم دوٍشون گوٍل

دوٍشون بوٍلبول، دوٍشون گوٍل

هر نه اوْلور گوٍلورسن

گوٍل عيبي يوْخ، دوٍشون گوٍل

سوُپا دوٍنوبدور اوْلاجاق آدام

اگر اينانسان عقلينه قادام

اگري دوٍزه‌له چوْخ قالير هله

يوْلدان چيخاندا دوٍز يوْلا گله

ميز اوٍسته سوٍرمه 
توُتدون اوًسگوٍرمه

دئييب‌لر گئجه 
ائوي سوٍپورمه

ميز اوٍسته قاوال
گَتير اوْنو چال

غَمين اَليندن 
اوٍره‌ييمي آل

ميز اوٍسته چپين 
قارووول كيمين

گوًر نه كسيب‌دير 
شيره‌نين ديبين

ميز اوٍسته بايدا 
گلَن ايل يايدا

يئر آلاجاغام 
يوٍز مئتير آيدا

ميز اوٍسته بي‌بر 
اوُشاق گوٍن گوًره‌ر؟

آغلاماسا كيم؟ 
اوْنا سوٍت وئره‌ر

ميز اوٍسته داراق  
اَل ـ اَله وئراق

گلَن گوٍنلري 
بلكه خوْش گوًراق

ميز اوٍسته گيلاس 
سوًزه قوُلاق آس

توُت قوُلاقلارين 
سوًز اوْلورسا قاس

ميز اوٍسته فنار 
گئجه‌لر يانار

ياشاسين اوْ كس 
سوًز نه‌دير آنار

نرگيز گوٍلونون صفاسي چوْخدور

بيز خسته‌لره شفاسي چوْخدور

مظلوملار اوٍچون وفاسي چوْخدور

آللاه گوٍلودور سوْلوب ـ سارالماز

باغچادان درديم گئجه بير لاله‌ني

سوْنرا گئتديم كي گوًره‌م بير لاله‌ني

لاله‌ني گوًردوم بيزيم ايواندادير

اَلده چاخماق يانديرير بير لاله‌ني
اوْ نه‌دير بوٍزه‌ر

ييرتيقي گوًزه‌ر

هاميني بزه‌ر

اوًزو لوٍت گَزه‌ر

	ياغـدي ياغيــشلار
جيم جيلاق اوْلـدو 
خـيردا دامـجـيـلار 
بيـر آز گئتـــديلــر 
آخـماجـا داشـدي
	ايسلاندي قوُشلار 
حئيوان گاميـشلار 
تئز بيــر اوْلـدولار
آرخـا دوْلــدولار
يوْللاري قــاشدي

